
1

Sämitige iävtuttâsah 
ovdâskoodán ivveest 
2025

Sämitige pargoh já resurseh
•	 Torvejuvvoo Sämitiigán tuárvi stuorrâ, pisovâš já munedemnáál 

vuáđuruttâdem.

•	 Visásmittoo, ete sämitiggelaavâ olášutmân čujottuvvojeh sierâ mittedum 
laseresurseh.

•	 Nanoduvvojeh pisovááh pargee- já äššitobdeeresurseh ráđádâllâm-, 
oovtâsttoimâm- sehe aalmugijkoskâsii já EU-vaaigutmân.

•	 Ovdeduvvojeh ruttâdemráhtuseh tienuuvt, ete Sämitige jiešhaldâšem tuođâliih 
iävtuh iä vuáđuduu epivises ruttâdemčuávdusáid.

1.

Sämmilij jiešhaldâšem
•	 Virgeomâhái já eres haldâttâhpargoid hoittájeijee peelij škovlim uđđâ 

sämitiggelaavâ 9 § miäldásii oovtâsttoimâm- já ráđádâllâmkenigâsvuođâst.  

•	 Sämitige budjetân lohtâseijee iävtuttâsâi huámmášumán väldim já tuárvi pyeri 
resursij turvim sämmilij kielân já kulttuurân kyeskee jiešhaldâšem olášuttem já 
ovdedem várás.

2.

Kuva: Ville Fofonoff

Sämmilij vuáđu- já 
olmoošvuoigâdvuođah já 
sierânâslahâasâttem
•	 Sämmilij vuáđulavâlij vuoigâdvuođâi huámmášumán väldim sämmilij 

päikkikuávlu eennâmkevttimân  lohtâseijee miärádâstohâmist já 
eennâmkevttimhaavâi lopemonâttâlmist.  

•	 Ruttâdem čujottem sämmilij kulttuur oovdedmân.  

•	 Sämi-iäláttâsruttârááju vuáđudem.

•	 Virgeomâhái já eres haldâttâhpargoid hoittájeijee peelij škovlim uđđâ 
sämitiggelaavâ 9 § miäldásii oovtâsttoimâm- já ráđádâllâmkenigâsvuođâst.

•	 Meetood ovdedem sämmilij kulttuurân šaddee kumulatiivlij vaikuttâsâi 
árvuštâllâm várás lahâasâttemhaavâin. 

•	 Rävisolmoošškovlimtorjuu sajan puáttee vuáháduv ovdedem. 

•	 Säämi kielâlaavâ uđâsmittem.

•	 Jieijâs laavâ já haldâttuv rähtim sämmilii puásuituálun oovtâstpargoost 
sämmilij puásuituálleiguin já Sämitiggijn.

•	 Sämmilij vuoigâdvuođâi turvim tááláást pyerebeht kuávluikevttimlaavâst já 
eres lahâaasâtmist, mii kuáská kuávluikevttimân.

3.

Aalmugijkoskâsâš toimâ
•	 Vuáđuduvvojeh pisovááh ráhtuseh sämmilij uásálistmân EU:st já Suomâ EU-

uáivilhammiimist.

•	 Visásmittoo Sämitige aalmugijkoskâsii tooimân tuárvi stuorrâ já pisovâš 
ruttâdem.

4.

Piirâs, eennâmkevttim já sämi-
iäláttâsah

Vaikuttâsâi árvuštâllâm já suátihárjuttâsah
•	 Meetood ovdedem sämmilij kulttuurân šaddee kumulatiivlij vaikuttâsâi 

árvuštâllâm várás já ton tuálvum keevâtlii anon virgeomâháid.

•	 Piäluštâsvuoimijd toimâmprinsiipeh sämmilij uásálistitmân sämmilij 
päikkikuávlust leijee hárjuttâstooimâ várás sehe oovtâstpargokanavij huksim 
Piäluštâsvuoimij já Sämitige kooskâ.

•	 Naton ohtsâš algâaalmugpolitiik, ravvuuh sämmilij vuoigâdvuođâi 
huámmášumán väldim várás sehe toimâmprinsiipeh sämmilij uásálistitmân 
puoh Natoenâmijn. 

•	 Sämmilâsovdâstus já sämmiláid lohtâseijee äššitubdâmuš ohtim Nato 
ráhtusáid.

•	 Lahâasâttem uđâsmittem tienuuvt, ete sämmilij vuoigâdvuođah olášuveh meid 
suátihárjuttâsâin šaddee vahâgij sajanmäksimist.

Piirâs
•	 Sämmilij šoŋŋâdâhnubástusân vuáhádume vuávám já vuáhádumtoimáid 

taarbâšlii ruttâdem valmâštâllâm.

•	 Sämmilij päikkikuávlu puáris meecij karttim Luonnonmetsät Sápmi 
-pargojuávhu kriterij vuáđuld.

•	 Sämmilij päikkikuávlu puáris já luánduviđá meecij suojâlem

•	 Sämmilij vuoigâdvuođâi ovdedem Torvolâšvuotâ- já kemikaalvirgáduv sehe 
Lope- ja kocceemvirgáduv lopemonâttâlmijn uđđâ sämitiggelaavâ mield.

Sämi-iäláttâsah
•	 Lovottâhtiäđu pyevtittem čielgiittâsâi peht sämmilij ärbivuáválijn iäláttâsâin.

•	 Sämi-iäláttâsruttârááju vuáđudem.

•	 Jieijâs laavâ já haldâttuv rähtim sämmilii puásuituálun oovtâstpargoost 
sämmilij puásuituálleiguin já Sämitiggijn.

•	 Sämmilii puásuituálu toorjâvuáháduv ovdedem oovtâstpargoost sämmilij 
puásuituálleiguin já Sämitiggijn.

•	 Sierâ sämmilâšuási rähtim Polura-laahân tâi jieijâs sierânâslaavâ asâttem.

5.

•	 Päkkiluosâ pivdo máhđulâžžân toohâm Suomâbeln rijjâ já vijđáht sierâ 
pivdovuovijguin talle ko kyeli lii vala purâttettee.

•	 Tiänu kuálástemnjuolgâdus muttem tienuuvt, ete Taažâ ij pyevti oovtâpiälálávt 
meridiđ Tiänu puáđumist rastapuáđoin.

•	 Tutkâmuš toohâm merâkuávlui nubástusâi vaikuttâsâin Atlant luosân.

•	 Tiänu luosâpivdo ive 2021 álgám oleskieldim sajanmäksim sämmiláid 
kuálástemvuoigâdvuođâi haldâšeijeid já Ucjuv kieldân.

•	 Sämmilij siskálmittem jieččân kuálástemjuávkkun sämmilij päikkikuávlun 
kyeskee kuálástem tiätumerimiärádâsân.

•	 Sämmilij vuoigâdvuođâi tubdâstem lahâaasâtmist, mii stivree miäcástem.

•	 Eennâmstuorrâpiäđui nälitipšom vuávám sosiaallávt kilelis vuovvijn.

•	 Pisovâš ruttâdem Duodji Akatemian.

•	 Sämmilii ärbityeje sajattuv nanodem iäláttâssân.

•	 Sämmilij kietâtyeje eellimvuáimálâšvuođâ tuárjum já ruttâdem turvim.

•	 Säämi kietâtyeji-irâtteijeevuođâ tuárjum.

•	 Ruttâdem sämimađhâšem sertifikaat paijeentolâmân.

Kielâliih vuoigâdvuođah
•	 Sämikielâ ovdedemtooimân kalga mieđettiđ ruttâdem (400 000 eurod).

•	 Nuorttâlâškielâ iäláskitmân kalga kiddiđ eromâš huámmášume ohtsâškode 
puoh suorgijn.

•	 Sämikielâ oppâm máhđulâžžân toohâm rävisulmuid jo-uv 
rävisolmoošškovlimtorjuin, aaleedmáin säämi kielâlaavâ 31 § torjuu tâi uđđâ 
ruttâdemmekanism peht. 

•	 Säämi kielâlaahâ uđâsmittoo

•	 Sämikielâ toimâttuv jurgâleijeeresursijd kolgâččij nanodiđ.

•	 Virgeomâhái ruttâdmist váldojeh huámmášumán säämi kielâlaavâ vátámâšah 
já visásmittojeh laavâ olášutmân tuárvi resurseh. 

•	 Visásmittojeh ekonomâliih resurseh uássin 400 000 euro sämikielâi vuávám- 
já ovdedemtorjuu, moiguin Sämitigge puáhtá ovdediđ oovtâstpargo sierâ 
tuáimeiguin digitaallij palvâlusâi já ohjelmij oovdedmist sämikieláid.

•	 Staatah kalgeh visásmittiđ Säämi Kielâkäldee tooimân tuárvi stuorrâ já 
pisovâš ruttâdemmalli, ko Suomâ, Ruotâ já Taažâ láá uásálistám Säämi 
Kielâkäldee tááláá organisaatiomaali oovdedmân.

•	 Tutkojeh máhđulâšvuođah vuáđudiđ aalmuglii foorum IDIL 2022-2032 
olášuttem várás oovtâst Sämitiggijn.

6.

Sosiaal- já 
tiervâsvuotâpalvâlusah já 
sosiaaltorvo
•	 Sämikielâlij sosiaal- já tiervâsvuotâpalvâlusâi turviimân já oovdedmân 

čujottum staatâtorjuu jotkuuvâšvuođâ turvim já tääsi aledem tienuuvt, ete tot 
taha máhđulâžžân puoh ahe-, äššigâs- já kielâjuávhui táárbui huámmášumán 
väldim.

•	 Sämikielâlij sosiaal- já tiervâsvuođâhuolâttâs áámmátulmui finnimvuođâ 
pyeredem ei. naanoodmáin kielâškovliimáid uásálistmân tuárjoo ruttâdem já 
vuáđđudmáin väldikodálii soti-syergi ovdedemohjelm. 

•	 Sämmilii psykososiaallii torjuu ohtâduv Uvjj - Uuvjâ - Uvja tooimâ fastâdem 
sierâ lahâasâttem já ruttâdem vievâst.

•	 Sierâlágánij tooimâi algâttem sämikielâlii já kulttuurmiäldásii elilâmulmui 
aassâmpalvâlusâi nanodem várás sämmilij päikkikuávlust.

•	 Sämmilij algâaalmugvuoigâdvuođâi huámmášumán väldim nanodem 
sosiaaltorvouđâsmitmist já lahânubástusâin sehe vaikuttâsâi árvuštâllâm 
visásmittem.

•	 Parlamentaarlii sosiaaltorvokomitea valmâštâllâmpargo toorjân sämmilij 
sosiaaltorvo kieđâvuššee sierâ pargojuávhu vuáđudem, mon pargon lii 
nanodiđ valmâštâllâm tiätuvuáđu tiileest, mast registertiätu lii vááijuvlâš.

•	 Sämmiláid kyeskee tutkum tiäđu já tiätuvuáđu nanodem lasseetmáin THL já 
Kela sämiaššijd lohtâseijee resursijd, peividuvvoo sämmilij sosiaaltoorvon 
kyeskee čielgiittâs (oovdeb Faurie 2011), nanoduvvojeh Sämitige sosiaal- já 
tiervâsvuotâsektor resurseh. 

•	 Sämmilij puásuituállei sosiaaltorvo pyeredem uđâsmitmáin puásuituállei 
sajasâšpalvâluslaavâ oovtâviärdásubbon já peerâmietâmielâlubbon. 

•	 Mela olášuttem Peerust Puásuituállest -palvâlus ovdedem tienuuvt, ete 
sämmilij kielâliih já kulttuurliih vuoigâdvuođah váldojeh huámmášumán 
palvâlus olášutmist tááláást pyerebeht.

7.

Škovlim, máttááttâs já 
oppâmaterialpargo
•	 Ovdeduvvoo sämikielâi já sämikielâlii máttááttâs ovdedempargojuávhu 

čielgiittâsâst oovdânpuohtum toimâiävtuttâsâi olášuttem tienuuvt, ete 
sämikielâlii pargovievâ resurseh já tievâsmittemškovlim máhđulâšvuođah 
puáráneh, eromâšávt nuorttâlâškielâ já anarâškielâ uásild.

•	 Lasettuvvoo arâšoddâdmist, máttátmist já škovliimist tohálii pargovievâ meeri.

•	 Ráhtoo sosiaal- já tiervâsvuotâsyergi pargovievâ škovlim ovdedem várás 
ovdedemohjelm. 

•	 Ovdeduvvoo sämikielâi já sämikielâlii máttááttâs ovdedempargojuávhu 
čielgiittâsâst oovdân pajedum iävtuttâs sämikielâlij sierânâsmáttáátteijei 
škovlim ovdedem já sämikielâlij sierânâsmáttáátteijei škovlimohtâduv 
nomâttem Oulu ollâopâttâhân.

•	 Huolâttuvvoo tast, ete sierânâsmáttáátteijee uápuin váldojeh huámmášumán 
sämikielâlij sierânâsmáttáátteijei sierânâsmättimtáárbuh anemáin 
ävkkin ollâopâttuvâst jo leijee sämikulttuur, sämikielâi já sämipedagogiik 
máttááttâsfalâlduv.

•	 Algâttuvvojeh jotkâtooimah eromâšávt lahâasâttemtääsist, vâi vuoigâdvuotâ 
sämikielâlii oppâm torjui puáhtá turviđ čielgâsávt já kenigittee vuovvijn.

•	 Olášuttojeh tooimah sämikielâlii sierânâsmáttááttâs já oppâm torjuu 
pargovievâ škovliimân já rekrytistmân.

•	 Visásmittoo, ete oppâm torjuu uđâsmittem pasta västidiđ sämiuáppei tárboid 
já turviđ sii kielâlij vuoigâdvuođâi olášume oovtâviärdásávt.

•	 Árvuštâllojeh sierâ vuáháduvâi vaikuttâsah algâaalmugân.

•	 Ovdeduvvojeh kulttuurlávt já kielâlávt hiäivuliih čuávduseh sehe visásmittoo, 
ete tahojiermivuáháduvah iä lasseet jo leijee eresárvusâšvuođâid škovliimist. 

•	 Káidusmáttááttâs fastâdem škovlimvuáháduv uássin tuárvi stuorrâ, pisovâš já 
munedeijee ruttâdemmallijn.

•	 Káidusmáttááttâs väldikodálii stivrim nanodem oovtâviärdásâšvuođâ, 
máttááttâs kvaliteet já njyebžilis máttááttâsvuávámčuávdusij visásmittem 
várás.

•	 Máttáátteijee- já toorjâresurseh sehe máttáátteijei tievâsmittemškovlim já 
káidusmáttááttâs pedagogisâš toorjâ torvejuvvojeh västidiđ lasaneijee já 
sierâlágán mättimtárboid.

8.

Oppâmaterialpargo
•	 Oppâmaterialpargo fastâdem maaŋgâihásijn já munedeijee ruttâdemmallijn 

puoh sämikieláid.

•	 Digitaallij oppâmaterialij pisovâš paijeentoollâm já ovdedem 
sehe sierânâsmáttááttâs oppâmaterialij turvim puoh sämikieláid 
ruttâdemmiärádâsâin.

•	 Sajanpuáttee toorjâvuáháduv vuáđudem rävisolmoošškovlim lopâttem maŋa 
sämikielâlii pargovievâ škovlim turvim várás.

Arâšoddâdem
•	 Kulttuur- já kielâpiervâltooimâ staatâtorjuu kalga alediđ 1,9 miljovn euron já 

ton jotkum kalga turviđ.  

•	 Rävisolmooštoorjâ já säämi kielâlaavâ 31 § miäldásâš torjuu kolgâččij 
macâttiđ oovdeb táásán. 

•	 Kulttuur- já kielâpiervâltooimâ sajattuv arâšoddâdemvuáháduvâst kalga 
nanodiđ já kulttuur- já kielâpiervâltooimâ kalga tubdâstiđ arâšoddâdemlaavâst.

9.

Sämmilâš kulttuur já kulttuurärbi
•	 Aleduvvoo sämmilâš kulttuurmeriruttâ tuárvi pyeri táásán. 

•	 Nanoduvvojeh sämmilij taaiđârij toimâmhináh oovdedmáin toorjâhaamijd já 
raajijd rastaldittee oovtâstpargo.

•	 Visásmittoo Unesco almossopâmuš immateriaallii kulttuuräärbi suoijâlmist 
olesmiärálâš olášuttem.

•	 Torvejuvvoo Sämitige kuávdái toimâ meritiätulii, munedeijee já tuárvi stuorrâ 
ruttâdem vievâst. 

•	 Fastâduvvojeh Duodji Akatemia toimâmhináh. 

•	 Aleduvvoo säminuorâi taaiđâtábáhtus ruttâdem táásán, mii taha máhđulâžžân 
tom, ete tábáhtus lii puoh sämipárnái já -nuorâi juksâmnáál aassâmsaajeest 
peerusthánnáá.

Säminuorâi vuoigâdvuođah já 
uásálâšvuotâ
•	 Torvejuvvoo sämikielâlâš já kulttuurmiäldásâš nuorâipargo visásmitmáin 

sämikielâlij nuorâipalvâlusâi oovtâviärdásâš finnim säämi kielâlaavâ já 
nuorâilaavâ mield.

•	 Nanoduvvojeh Sämitige nuorâirääđi resurseh já fastâduvvoo Dihtosis-toimâ 
nuorâirääđi pisováá tooimâ uássin.

10.

